
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Kirish. Tarixiy shaxslar faoliyatiga baho berishda ular yashagan davr, siyosiy sharoit, 

ijtimoiy voqeliklarga xolis yondashish talab etiladi. Bu esa oʻsha shaxsga nisbatan 

jamoatchilikda toʻgʻri fikr shakllanishiga xizmat qiladi. 

Tariximizda munosib iz qoldirgan siymolarni oʻrganish boy tarixiy merosga ega 

xalqimizning oʻzligini anglashiga hissa boʻlib qoʻshiladi. 

Garchi qadimidan bugunga qadar boʻlgan voqeliklar ilmiy adabiyotlar, badiiy asarlar va 

hattoki darsliklarda oʻz oʻrnini topayotgan boʻlsa-da, oldinda qilinadigan ishlar behisobdir. 

Jumladan tarixiy siymolarning hayoti va faoliyatini yoritish, tarixiy jarayonlardagi oʻrniga baho 

berish, yutuqlarini oʻrganish va kamchiliklaridan xulosalar chiqarish hozirgi kunimiz uchun 

muhim ahamiyat ega. 

Mazkur davrda roʻy bergan arab istilosi bilan bogʻliq voqealarning bevosita 

ishtirokchilari: Sugʻd ixshidlari (Tarxun, Gʻurak, Panj hokimi Devashtich), Buxoro xudotlari 

(Bidun, Qabaj-xotun, Tugʻshoda), Nasaf va Kesh (Vik, Ashkand, Ixrid, Taran), Choch (Bahadur 

tutun, Inay tudun), Ustrushona (Satachari II, Satachari III, Qorabugʻa, Xonqora) yo boʻlmasa 

Fargʻona hukmdorlari (Alutar, Arslon tarxon) haqida hali hanuz yetarlicha tasavvurga ega 

emasmiz. Hozirda bu shaxslarning tarixiy oʻrnini belgilash, ularning mavqeyini koʻrsatib berish 

ham ilmiy, ham mafkuraviy jihatdan zarurdir. 

Adabiyotlar tahlili va metodologiya. Hozirgi kunga qadar jahon tarixshunosligida va 

mamlakatimizda Markaziy Osiyo tarixi toʻgʻrisida salmoqli ilmiy asarlar yaratilgan. Ushbu 

tadqiqotlarda Oʻrta Osiyo tarixining ayrim jihatlari xususida jiddiy mulohazalar uchraydi. 

Ularni geografik hamda davriy jihatdan 3 guruhga ajratish maqsadga muvofiqdir: 1) xorijiy 

mamlakatlarda chop etilgan adabiyotlar; 2) Rossiya imperiyasi va sovet davrida yaratilgan 

ilmiy asarlar; 3) mustaqillik yillarida nashr etilgan tadqiqotlar.  

Turli mamlakatlar olimlari qalamiga mansub, Oʻrta Osiyo tarixiga oid baʼzi maʼlumotlar 

uchraydi [1–19]. Oʻrta Osiyoning ilk oʻrta asrlar davri tarixiga oid xorijiy mamlakatlarda 

yaratilgan tadqiqotlarda alohida fikr va mulohazalar bildirilmagan. Shunga qaramay, Fransiya, 

Rossiya, Yevropa, Amerika, Turkiya, Xitoy va Markaziy Osiyo mamlakatlarida eʼlon qilingan 

ilmiy ishlarda bizni qiziqtirgan muammo doirasidagi baʼzi eʼtiborga loyiq fikrlar bayon etilgan. 

Oʻrta Osiyoning ilk oʻrta asrlar davri tarixini oʻrganishda ingliz tilida yaratilgan 

tadqiqotlarning alohida oʻrni bor. Ingliz tilida I.Kristofer Bekvit, A.R.Gibb, R.N.Fray, S.Vayting 

Marvin, G.R.Havting, V.L.Novak, M.D.Luse, P.B.Golden, Sharon Moshe, D.Elton, A.H.Jangebe 

B.Xoberman, G.R.Xoyland, B.Jonatan va Xyu Kennedi kabi tadqiqotchilar izlanishlar olib 

borishgan [15-16, 20-30]. 

Natijalar va muhokama. Oʻrta Osiyoning ilk oʻrta asrlar davri tarixini oʻrganishda 

Amerikalik olim I.Kristofer Bekvitning asarlari alohida oʻrin tutadi. Uning ijodi “The Tibetan 

Empire in Central Asia”, “Medieval Tibeto-Burman Languages”, “Koguryo, the Language of 

Japanʼs Continental Relatives”, “Phoronyms: Classifiers, Class Nouns, and the Pseudopartitive 

https://doi.org/10.47390/SPI1342V3SI5Y2023N08
https://books.google.com/books?id=7G61UifCEZMC&printsec=frontcover
https://books.google.com/books?id=7G61UifCEZMC&printsec=frontcover
https://books.google.com/books?id=XeSvCQAAQBAJ&printsec=frontcover&source=gbs_ge_summary_r&cad=0#v=onepage&q&f=false
https://books.google.com/books?id=XeSvCQAAQBAJ&printsec=frontcover&source=gbs_ge_summary_r&cad=0#v=onepage&q&f=false

Construction”, “Warriors of the Cloisters: The Central Asian Origins of Science in the Medieval 

World”, “Empires of the Silk Road: A History of Central Eurasia from the Bronze Age to the 

Present”, “Greek Buddha: Pyrrhoʻs Encounter with Early Buddhism in Central Asia” asarlaridan 

iborat. 

I.Kristofer Bekvit lingvist boʻlganligi uchun arab-fors, xitoy, yapon va hind tillarini yaxshi 

oʻzlashtirgan. Aynan shu holat uning asarlari ilmiy qiymati yuqorigiligini taʼminlaydi. Olim oʻz 

asarlarini yozishda “The Tibetan empire in Central Asia: a history of the struggle for great 

power among tibetians, Turks, Arabs and Chinese during tre early middle ages” ва “Empires of 

the Silk Road (a history of Central Eurasia from the Bronze age to the present)” asarlarini 

yozishda arab-fors va xitoy tillaridagi manbalardan hamda tibet hujjatlaridan foydalanadi [15–

16]. 

I.Kristofer Bekvitning 1993 yilda nashrdan chiqqan “The Tibetan empire in Central Asia: 

a history of the struggle for great power among tibetans, turks, arabs and Chinese during tre 

Early middle ages” [15: 281] (“Markaziy Osiyodagi Tibet imperiyasi: Oʻrta asrlardagi tibetliklar, 

turklar, arablar va xitoyliklar oʻrtasida buyuk kuch uchun kurash tarixi”) nomli asarida ham 

Fargʻonaning turklar va arablar davridagi Xitoy bilan aloqalari toʻgʻrisida hikoya qilinadi. Unda 

717 yilning avgust oyida Fargʻona mojarosi sabab Oqsuv (Aksu) hududida sodir boʻlgan Tang 

imperiyasi va Arab xalifaligi oʻrtasidagi “Oqsuv jangi” toʻgʻrisida maʼlumot beriladi [15: 88-89-

б]. Muallif keltirgan maʼlumotlarning ishonchliligi ancha yuqori, chunki u oʻz ishida arab, xitoy 

manbalaridan hamda turli davrlardagi tarixshunoslik va manbashunoslik tadqiqotlaridan 

unumli foydalangan. 

Uning “Empires of the Silk Road (a history of Central Eurasia from the Bronze age to the 

present)” (“Ipak yoʻli imperiyalari (Yevroosiyo markazi bronza davridan bugungacha)”) nomli 

monografiyasida ham Oʻrta Osiyo, jumladan, Fargʻona arablar, turklar, xitoyliklar va tibetliklar 

manfaati toʻqnashgan hudud sifatida tasvirlanadi [16: 133]. 

Movarounnahrning xalifalik tomonidan egallanishi masalasiga yevropalik 

tadqiqotchilar birinchilardan boʻlib oʻz eʼtiborlarini qaratishgan. Jumladan, A.R.Gibb [20: 29-

98] Movarounnahrda Arab xalifaligining harbiy yurishlari va antiarab koalitsiyasining 

faoliyatlariga alohida toʻxtalgan. R.N.Fray numizmatik materiallar asosida [21: 34-41] 

Movarounnahrdagi xalifalik siyosatini oʻrgangan. 

Arablarning Markaziy Osiyoda amalga oshirilgan istilochilik yurishlari haqida dastlabki 

ingliz tilidagi asarlardan biri A.R.Gibbning “The Arab conquests in Central Asia” tadqiqotidir 

[20]. Ushbu asarning birinchi loyihasi 1921-yil dekabr oyida London universitetiga 

“Arablarning Transoksaniyani bosib olishi” nomi ostida sanʼat magistri ilmiy darajasini olish 

uchun dissertatsiya sifatida taqdim etilgan va 1922 yil yanvarda Senat tomonidan tasdiqlangan. 

U Oʻrta Osiyodagi arablar bosqini haqida toʻliq tarixiy maʼlumotlarni taqdim etishga daʼvo 

qilmaydi, balki faqat shu paytgacha qilinganidan koʻra batafsilroq tanqidiy oʻrganish uchun 

moʻljallangan. Nashr qilish narxini pasaytirish uchun dastlab matnga qoʻshilgan keng koʻlamli 

havolalar har bir bobning oxirida bir nechta eslatmalarga qisqartirilgan. Aksariyat hollarda, 

Tabariy yoki Balazuriyning tegishli joyidan osongina topish mumkin boʻlsa, boshqa oʻrinlarda 

hech qanday havola berilmaydi [20: 29-98]. 

Chet ellik tadqiqotchilardan ingliz islomshunosi G.R.Havting umaviylar boshqaruvini 

sulolaviy ahamiyatiga doir boʻlgan oʻz asarini nashr ettirgan [22: 105-108]. Ingliz tarixchisi 

V.L.Novak esa umaviylarga qarshi guruh va muxolifatlar, xususan, “xorijiylar” va Xoris ibn 

https://books.google.com/books?id=PAHTizB_Sx8C&printsec=frontcover
https://books.google.com/books?id=QBwlKk45XfUC&printsec=frontcover
https://books.google.com/books?id=QBwlKk45XfUC&printsec=frontcover
https://books.google.com/books?id=5jG1eHe3y4EC&printsec=frontcover
https://books.google.com/books?id=5jG1eHe3y4EC&printsec=frontcover
https://books.google.com/books?id=53GYDwAAQBAJ&printsec=frontcover

Surayj [23: 90-133] toʻgʻrisida, M.D.Luse Movarounnahrda xalifalik maʼmuriyati tomonidan olib 

borilgan soliq siyosati [24: 34-51], P.B.Golden [25: 160-166] Arab xalifaligi kuchlariga qarshi 

Movarounnahrdagi voha hukmdorliklari va turklar ittifoqchiligini keltirib oʻtishadi. 

Ingliz tarixchisi V.L.Novak “The Delineation Between Believer, Rebel, and Heretic: 

Islamic Heterodoxy in the Late Umayyad Period” nomli tadqiqotida ikki ilk islom bidʼatchilari 

al-Horis ibn Surayj va Jahm ibn Safvonni oʻrganish orqali soʻnggi Umaviylar davrida islom 

kontekstida pravoslavlik va bidʼat tushunchasini oʻrganadi. Bu harakatlar chekka oʻlkalardagi 

milliy ozodlik harakatiga koʻrsatgan taʼsiri, xalifalikning roli va umaviylar maʼmuriyatining 

tanazzulga uchrashi bu davrda bidʼatchilarning ahvoli va ularning qoralanishi haqida maʼlumot 

beradi. Tadqiqotchi at-Tabariyning “Tarix” va al-Balazuriyning “Ansob al-Ashrof” asarlaridan 

foydalanib, islom ortodoksalligini asta-sekin kodifikatsiya qilish bilan oʻsib borayotgan islom 

heterodoksiyasining qiyin sharoitlarini yoritadi [23: 90-133]. 

Shuningdek, Sharon Moshe [26: 261-323], A.H.Jangebe [28: 5] tadqiqotlarida ham Arab 

xalifaligida abbosiylarga qarshi vujudga kelgan muxolifat doirasida Movarounnahrdagi siyosiy 

jarayonlar oʻrganilgan. Talas jangi va Xitoyning Movarounnahrdagi magʻlubiyati xususida 

B.Xoberman [29: 26-31], G.R.Xoyland [31: 148-151, 163-169, 181-195, 201-205], B.Jonatan [32: 

42-44] kabi tadqiqotchilar izlanishlar olib borishgan. 

Britaniyalik oʻrta asrlar tarixchisi hisoblangan Xyu Kennedi oʻzining “Великие арабские 

завоевания” [30] (“Arablarning buyuk istilolari”) nomli monografiyasida Qutayba ibn Muslim 

(86-96 / 705-715), Nasr ibn Sayyorning (121-131 / 739-748) Oʻrta Osiyoga, jumladan 

Fargʻonaga amalga oshirgan harbiy yurishlari, Talos jangi (751) va ularning oqibatlari 

toʻgʻrisida maʼlumot beradi. Qutayba ibn Muslim yurishlari vaqtida Sugʻd ixshidi Gurak, 

Panjikent hokimi Divashtich va Fargʻona hukmdori Alutarning qarshilik harakati bayon 

qilinadi. Tarixchi asarda keltirilgan maʼlumotlar qaysi manbadan olinganligi toʻgʻrisida 

havolalar keltirilmaydi. Shunga qaramasdan maʼlumotlar mazmunidan uning faqat arab 

manbalaridan foydalanganligini xulosa qilishimiz mumkin. 

S.Vayting Marvin tomonidan 2002-yil Nyu-York Yorkda nashr etilgan “Imperial Chinese 

military history: 8000 BC – 1912 AD” [27] nomli monografiyasida VIII asr birinchi yarmida 

Tang imperiyasi va Fargʻona davlati oʻrtasida oʻzaro aloqalar toʻgʻrisida hikoya qilinadi. Uning 

asarida keltirilishicha, Alutar 715-yilda arablar yordami bilan taxtga kelgan [27: 276]. S.Vayting 

Marvin oʻz asarida keltirgan maʼlumotlarni asoslashda birorta ham asar yoki manbadan 

havolalar keltirmaydi. Shuning uchun, uning fikrlari bahs talab hisoblanadi. 

XX asr oxirlarida yaratilgan ingliz tilli tadqiqotlar orasida Xolid Yaxyo Blenkinshipning 

“The End of the Jihâd State : The Reign of Hisham Ibn Àbd AlMalik and the Collapse of the 

Umayyads” (Jihod davlatining tugashi: Hishom ibn Abdulmalik hukmronligi va Umaviylarning 

yemirilishi) asari alohida ajralib turadi. Asarda milodiy 623-yilda boshlangan ilmiy 

adabiyotlarda “Jihod davlati” deya atalgan va 750-yilgacha davom etgan jarayon – arablarning 

islomlashtirish niqobi ostida olib borgan dastlab lokal keyinchalik esa xalqaro miqyosdagi 

istilolari davriy ketma-ketlikda hikoya qilinadi [33: Х]. Movarounnahrga keng koʻlamli harbiy 

harakatlar xalifalikning uchinchi kengayish davrida sodir boʻladi. 73-99/692-718 yillarda 

Shimoliy Afrika, Ispaniya, Movarounnahr va Sindning bosib olinishiga guvoh boʻlamiz. Bu safar 

musulmon ekspansiyasi ichki ixtilof emas, balki vizantiyaliklar tomonidan Konstantinopolda 

yetkazilgan 98-99/717-18 tashqi magʻlubiyati bilan toʻxtatildi. 99-101/718-20 yillardagi 

keyingi tanaffus xalifa Umar II tomonidan ushbu magʻlubiyatni hisobga olgan holda harbiy 

harakatlarni ixtiyoriy ravishda toʻxtatishdan iborat edi [33: 19]. Asarda Movarounnahr 

Abbosiylar oʻz hokimiyati asos qilib olgan oʻlka urf-odatlarini saqlab qolganligi tufayli xalifalik 

yurishlari haqida eng yaxshi maʼlumotga ega boʻlgan jabha ekanligi taʼkidlanadi. Shu bilan birga 

muallif tomonidan Movarounnahrdagi harbiy harakatlar maʼlumotlarining nisbatan koʻpligi bu 

eng xavfli front boʻlganligini anglatmasligi keltiriladi [33: 125]. 

Shunday boʻlsa-da, Movarounnahr jabhasida Hishom boshchiligidagi musulmon 

qoʻshinlari uchun jiddiy sinov paydo boʻldi. Yazid II davrida, Movarounnahrdagi yangi 

musulmonlarga jizyani qaytarishga urinishlar mahalliy aholining gʻazabini shu qadar 

gʻazablantirdiki, ularning baʼzilari musulmon hukumatiga qarshi isyon koʻtardilar. Garchi bular 

shiddatli yurishlar natijasida barbod boʻlgan boʻlsa-da, movarounnahrliklar ham xalifalikdan 

oʻzlarini himoya qilish uchun Turkash xoqoniga murojaat qilishadi [33: 125-126]. 

Asarda Turkash xoqoni va umaviylar oʻrtasidagi qarama-qarshilik mavzusiga alohida 

oʻrin ajratilgan. Xazarlarning sharqida musulmonlar boshqa turk davlati – Turkash xoqonligi 

bilan toʻqnash kelishdi. Biroq, Turkashlar podsholigida shaharlar yoʻqligi uchun Xazar 

xoqonligidan ham kamroq oʻtroq davlat hisoblangan va uning qoʻshinlari Oʻrta Osiyoning odatiy 

koʻchmanchi kuchlariga tegishli, oʻta harakatchan va himoya qilish uchun aniq nishonga ega 

boʻlmagan. Xitoy manbalarida ikki yuz-uch yuz ming jangchi boʻlgan deb eʼtirof etilgan boʻlsa-

da, bu biroz mubolagʻa, Turgʻeshlarning kuchi sonidan koʻra koʻproq harakatchanligi va 

jangovar fazilatlarida edi [33: 109]. Albatta, movarounnahrliklar arablarga qarshi kurashda 

umuviy-turkash nizolaridan unumli foydalanishgan hamda bu asarda oʻz aksini topgan [33: 

109]. 

709-710-yillarda Oʻrta Osiyoni umaviylar tomonidan bosib olinishiga qarshi chiqishga 

uringan Tarxon Tirek/Nizakning shaxsi allaqachon tadqiqot obʼekti boʻlib kelgan, ammo 

aksariyat tadqiqotchilar Tabariyning zamondoshi Ibn Aʼsam al-Kufiyning “Kitob al-futfuh” asari 

arabcha qoʻlyozmasida keltirilgan maʼlumotlardan foydalana olmagan. E.Esinning “Tarkhan 

Nīzak or Tarkhan Tirek? An Enquiry concerning the Prince of Badhghīs Who in A. H. 91/A. D. 

709-710 Opposed the ʼOmayyad Conquest of Central Asia” nomli maqolasida [34: 323-332] 

Tarxon Tirek/Nizakka oid oldingi xulosalarni al-Kufiyning mulohazalari asosida qayta 

baholashga harakat qilingan. Tarxon Tirek/Nizak unvonini bir necha kishi, ehtimol, ikkitasi bor 

edi. Olimning fikricha, bular eftaliy shahzodalar emas, balki Toxaristondagi turk yabgʻularining 

vassallari boʻlgan tarxon tirek mansabdorlari turkash amaldor shaxslari boʻlgan [34: 323]. 

Nizak Tarxon faoliyati haqida maʼlumot bergan tadqiqotchilardan biri Hudodod 

Rizoxoniy hisoblanadi. Hudodod Rizoxoniyning katta hajmdagi “From the Kushans to the 

Western Turks” nomli maqolasida taʼkidlanishicha, Tangshu boʻyicha Jibin yoki Kobul ustidan 

hukmronlik qiladigan sulolaning oʻn ikkinchi qiroli deb daʼvo qilgan Xedzieji ismli qirol kamida 

661-yilgacha Nezakshohlar mustaqil ravishda faoliyat olib borgan. Zabuliston ustidan 

hukmronlik qilgan Nezak tarmogʻi, ehtimol, turkiy hukmronlikka berilgunga qadar kech Nezak 

davri bilan bir xil davrda saqlanib qolgan. Nezak sulolosining mahalliy tabiati va ularning 

alxonlar bilan aloqasi ularning turkiy hukmronligi ostida va hatto turkiy hokimiyat qulagandan 

keyin ham mahalliy boshqaruvchi sifatida saqlanib qolganligini anglatadi [36: 211]. 

Eftaliylarning avlodi hisoblangan, arablarga qarshi kurashda muhim oʻrin tutgan Nizak 

Tarxon faoliyati arab-fors va xitoy manbalari orqali maʼlum maʼnoda oʻrganilgan. Ammo Nizak 

Tarxonning bir yoki ikkita shaxs boʻlganligiga olimlar hali ham aniq xulosa bera olishgani yoʻq. 

Nizak Tarxon faoliyatini xitoy manbalari orqali tadqiq etgan olimlardan biri Minoru Inaba 

hisoblanadi. M.Inaba oʻzining “Nezak in Chinese sources” (Nizak xitoy manbalarida) nomli 

maqolasida uning faoliyatiga va kelib chiqishiga oid xitoy manbalarini tizimlashtirib tahlil etadi 

[35: 191]. M.Inaba xulosa sifatida Nizak Tarxon mahalliy sulola lekin eftaliy unvoni berilgan 

boʻlishi mumkinligini taʼkidlaydi [35: 200]. Albatta faqatgina xitoy manbalari orqaligina Nizak 

Tarxon faoliyati hamda kelib chiqishi yuzasidan aniq xulosa qilish qiyin masala. Chunki bu 

masalaga oib arab manbalari ham salmoqlidir. 

Nyu York universitetida faoliyat olib borgan Soʻren Srak “The Arab Conquest of Bukhārā: 

Reconsidering Qutayba b. Muslimʼs Campaigns 87‒90 H/706‒709 CE” nomli maqolasida 

Qutayba ibn Muslimning istilochilik faoliyati, arablarning Buxorodagi yurishlari mintaqaning 

tarixiy topografiyasi kontekstida qayta koʻrib chiqadi. U ushbu yurishlar davomida voqealar 

rivojini yangi, ammo yanada izchil qayta qurishni taklif qiladi. Natijada paydo boʻlgan yangi 

maqolada, Movarounnahrni zabt etishning birinchi qadami arab qoʻshinlari uchun qanchalik 

qiyin boʻlganini va mahalliy yetakchilarning arablarga qarshi kurashi hikoya qilinadi. 

Xulosa. Oʻrta Osiyoning ilk oʻrta asrlar tarixi, xususan, mintaqaning Arab xalifaligiga 

boʻysunishi ingliz tarixshunosligida har tomonlama oʻrganilib, tadqiq etilgan. Sharq tillari 

boʻyicha yetuk mutaxassis hisoblangan ingliz sharqshunoslari va ingliz tilida ijod qilgan olimlar 

tomonidan olib borilgan ishlar Oʻrta Osiyodagi arab istilolarini oʻrganishda muhim rol oʻynaydi, 

chunki tadqiqot ishlari va adabiyotlarning aksariyati ular tomonidan yozilgan hamda nashr 

etilgan. 

